
Kuonga I. Sangato Sitaniselao (1865-1885)  

Talateu 

Fakatatau ki he fakamatala ‘a ‘Epikopō Tipanio ne fakatefito ‘i he Tohinoa ‘a Pātele 
Lāmasé, na'e 'osi fokotu'u pē ha ki'i ako ia 'i 'Ahopanilolo, Ma'ufanga talu mei he kamata 
ai 'a e Lotu Katoliká 'i he 1855. Ka ‘i he toki hoko hake ko ia 'a Pātele Lāmase 'o pule ai 'i 
he 1865, na'á ne fokotu'u leva 'i he ta'u tatau pē ha ki'i ako kolisi, pea ko 'ene fuofua kau 
akó ko ha kau talavou 'e toko uofulu pē nai. Ko e ki'i kolisí ni na'e ako 'alu pē, pea na'e 
hūfanga'aki pē 'a Sangato Sitaniselao, ko e mā'oni'oni na'e pekia pē 'i hono ta'u tahafitú. 

Ako Fakalotu mo Faka’atamai  

'Oku hā 'i he tohinoa 'a Pātele Lāmasé 'a e ngaahi lēsoni na'á ne ako'i 'i he ki'i kolisí ni: 
Katekimo, Laukonga, Tohinima, Kalakulusi, Siokālafi, 'Āsipa, 'Asitolōnoma, Hisitōlia, 
Laukonga Faka-Latina, Hiva Faka-Kelekōlio, Ouau Litusia, pea na'e toki fakakau atu ki ai 
mo e Lea Faka-Pilitāniá mei he 1880. Ko 'ene founga faiakó leva, ko hono fakatupulaki 
māmālie 'a e 'iló 'o fakatatau ki he malava faka'atamai 'a 'ene fānau akó. Pea neongo ko 
e polokalama akó na'e tuifio ai 'a e ako fakalotú mo e faka'atamaí, ka na'e toe mahino pē 
foki 'a e tafa'aki na'e tō ki ai 'a 'ene fakamamafá: " 'Oua na'a mou lotosi'i ke talaki atu, ko 
e kotoa 'o e ngaahi ako faka'atamai ko 'ení, 'oku 'ikai ke fu'u mahu'inga fēfē ia 'i hono 
fakahoa atu ki he taumu'a totonu 'o e ako Katoliká, 'a ia ko hono ohi 'o 'etau fānau akó ke 
nau hoko ko ha kau Kalisitiane 'oku nau mamahi'i mo mo'ui'aki 'enau tui faka-Katoliká" 
(Lāmase, Tohi Faka'epikopō, 29 'Epeleli 1887, p. 15). 

Ako mo e Ngāue  

Na'e a'u mai ki he 1880, ko e akó na'e fai ia 'i ha houa pē 'e ua 'i he taimi pongipongí pea 
houa 'e ua 'i he taimi ho'atā efiafí. Pea 'i he toenga leva 'o e taimí, na'e fakahoko ai 'a e 
konga mahu'inga 'e taha 'o e polokalama akó, 'a ia ko e ngāue. 'Oku mahino mei he 
tohinoa 'a Pātele Lāmasé 'a e tokoni lahi na'e fai 'e he'ene "kau tama kolisí" lolotonga ko 
ia hono langa 'o e falelotu papa 'i 'Ahopanilolo mei he 1876 ki he 1878, pea pehē pē foki 
ki hono langa ko ia 'o e falelotu maka faka'epikopoó mei he 1879 ki he 1886.   

Kau Puleako 

Na'e 'ikai ngata pē 'i hono fakalele 'e Pātele Lāmase 'a e kolisí talu mei hono fokotu'u 'i 
he 1865, ka na'e pau pē foki ke ne toe fakahoko 'a hono fatongia fakaetauhisipí ki he 
kaingalotu Katolika 'o e Vahe Lotó (Ma'ufanga, Pea, Kauvai). Ko e taha 'o e ngaahi 
tāpuaki 'o 'ene kātakí ko hono fili ia 'e Tu'i Tapu Leone XIII 'i he 1879 ke ne hoko ko e 
'Ēpikopō 'o e Vikāliatu 'o 'Ōseania Lotó pea mo Ha'amoa foki. Ka koe'uhí ne papau ke 
folau 'a Pātele Lāmase ki Falanisē ke fai ai hono fakanofo faka'epikopoó, na'e 'omai leva 
'a Felela Matiasi ke ne fakalele 'a e kolisí mei he 1879 ki he 1880, pea toki tokoni pē ki ai 
'a Pātele Petelō Kasitaniē. A'u mai ki Sānuali 1881, kuo tū'uta 'i Tongá ni 'a e 'Ēpikopō 
fo'oú, 'Olepio, fakataha mo Pātele 'Ōlie, pea ko Pātele 'Ōlie leva na'á ne fakalele 'a e kolisí 
mei he 1881 'o a'u mai ki he taimi na'e hiki ai mei 'Ahopanilolo ki he 'api ko Vusí.   

Kole meia Tupou I 

Ko e makamaile mahu'inga eni ki he Kolisi Sitaniselaó, 'i he finangalo ko ia mei Fale Lahi 
'i he ta'u 1878 ke filifili ange 'e Pātele Lāmase ha kau kolisi tutuku ke nau faifatongia 
ma'ae Pule'angá 'o fakatatau ki he Talite fe'ofo'ofani ko ia 'i he vaha'a 'o Tonga mo 
Falanisē 'i he 1855. 'Oku toe mahu'inga foki eni, he 'oku toki faka'ilo mai ai 'a e hingoa 'o 
e ni'ihi ne nau kamata'i 'a e kolisí pe ko hono kau 'paionia'. Na'e fili atu leva 'e Pātele 
Lāmase 'a e fo'i toko nima, pea toki vahe leva kinautolu 'e Tupou I 'o anga pehé ni: Solo 
Takapautolo ko e Tu'i Fakamaau 'i Nuku'alofa, 'Otuamu'a ko e Tu'i Fakamaau 'i he Ongo 
Niuá, Soane Hōhō ko e 'Inisipēkita 'a'ahi ki he ngaahi lautohí, Felise Kama ko e Pule ki he 
Tukuhaú, pea mo Vaea ko e Tokoni Tu'i Fakamaau 'i Nuku'alofa. Na'e toe 'i ai pē foki mo 
e paionia ‘e taha ko Savelio Tu'i hono hingoá. 

Fuofua Ifi Palasa 

'Oku tau ma'u 'a e fakamatala 'a Pātele 'Ōlie fekau'aki mo hono fuofua fakahoko 'o e ifi 
palasá 'e he fānau ako 'o e Kolisi Sitaniselaó 'i he faka'osinga 'o Mē 1883 'i he 'Aho Tapu 
'o e 'Eukalisiá hili ia ha uike pē nai 'e tolu 'ene teuteu'i kinautolu 'o ngāue'aki e me'aifi 
palasa na'e 'oange 'e he Tama Pilinisi Kalauní, Uēlingatoni Ngū. Ko e fu'u kakai tokolahi 
fau ne nau fakatefua 'i Ma'ufanga 'i he 'aho ko iá ke fakafanongo ki he ifi palasá ni. 'Oku 
'i ai foki 'a e tui ko hono fuofua fakahoko eni 'o ha ifi palasa 'i he fonuá ni. 

Fiema’u ke Hiki mo Fakalahi e Kolisí 

Na'e talu pē mei he 1870 'a e feinga 'a Pātele Lāmase ke hiki 'a e kolisí mei 'Ahopanilolo 

ki ha feitu'u 'oku toe lahi mo fā'atā ange. Ka 'i he nānāfaki ko ia ke fokotu'u ha kolisi 'a e 
Pule'angá, na'e toe fai leva e kole 'i he 1881 kia Misi Peka ha konga'api ke hiki ki ai e 
kolisí. Ko e taha e 'uhinga 'o e feinga ko eni ke hiki mo fakalahi e kolisí, ko e faka'amu ke 
ako kotoa pē ai 'a e fānau kolisi Katoliká, 'o 'ikai leva ke nau toe hū ki ha kolisi kehe. Ka 
na'e toki malava eni tu'unga 'i hono foaki mai 'e Ha'amonga 'a e 'api ko Vusí 'i he 1885, 
pea na’e tā vao leva ke hiki ki ai e kolisí 'o toki kamata ai e akó mo Pātele 'Ōlie 'i he 1887. 

Aofangatuku 

A'u mai ki he 1921, kuo fuoloa e puli atu 'a Lāmase ia, ka na'e kei mo'ui pē 'a e ni'ihi 'o 
'ene kau akó. Pea kapau na'e taumu'a'aki 'ene fokotu'u kolisí 'a e mo'ui faka-Kalisitiané 
mo hono mamahi'i e Lotú 'o hangē ko ia 'oku hā atu 'i 'olungá, ta 'oku mahino pē na'e 
fakaola mei Langi si'ene feingá 'o fakatatau ki he fakamatala ko eni 'a 'Epikopō Tipanio ‘i 
he'ene tohi na'e pulusi 'i he 1921: " 'Oku kei mo'ui pē 'a e kau ako 'e ni'ihi 'a Pātele 
Lāmase. Ko e tokolahi 'iate kinautolu ne nau faka'ofo'ofa'ia 'i he'ene founga taki 
faka'epikopoó. Ka na'e 'ikai ke tuku 'e he 'Epikopoó ke ngalo 'iate kinautolu 'a 'enau faiakó 
mo e ngaahi lēsoni na'á ne ako'i kinautolu ki aí. 'I he 'aho ní, ko kinautolu 'oku kei mo'uí 
'oku nau tu'ulutui ma'u pē 'i hono fonualotó 'i falelotu. 'Oku lava pē ke tau tala mei he 
fai'osikiavelenga 'a e kau tangatá ni 'a e loloto 'o e teutangata na'e fakahoko 'e Pātelé, 'a 
ia ko hono faka'ofo'ofa tahá 'a 'enau mātu'aki mamahi'i 'a e Lotú" (L'Héritage, p. 33). 

Kuonga II. Peato/Sangato Petelō Sanele (1886-1963) 

Talateu 

'Oku mahino mei he tohinoa 'a Pātele Lāmasé na'e toki foaki 'e Ha'amonga hono 'api ko 
Vusí ke hiki atu ki ai e kolisí 'i Mā'asi 1885. Pea neongo e pehē 'e Tipanio ne toki kamata 
e akó ia 'i Vusi 'i 'Ākosi 1887 'o fakalele ia 'e Pātele 'Ōlie, ka 'oku tau lau pē 'a e kuonga 
hono ua 'o e kolisí mei he 1886 koe'uhí he na'e pau pē ke fai hano tā vao e 'apí mo hano 
langa ha ngaahi faletonga ai mei he 1886 ke hoko atu ki ai e akó. Ko e 'uhinga 'e taha 
hono lau e kuonga hono uá mei he 1886-1963 he ko e 'ēpoki eni na'e liliu ai e hingoa 'o e 
kolisí meia Sangato Sitaniselao kia Peato/Sangato Petelō Sanele. Ko e hingoa leva eni 'o 
e ni'ihi e kau ako ne nau tā e fihí 'i hono hiki mai ko ia e kolisí mei 'Ahopanilolo ki Vusí: 
Taniela Foliaki, Vete, Petelō Ika, Taniela Tāula, Sōsefo Kavulu, Fatai, Sili Tangata'iloa. 

Ako Nofoma’u 

Ko e fo'i kuonga foki eni na'e ako nofoma'u ai e kolisí. Ka na'e toki malava ia hili e tau 
mai ki Tongá ni 'a Pātele Tōmasi 'i Fēpueli 1888. Pea ko ia leva 'a e fuofua pātele na'e 
hiki mai ki 'Api Fo'ou 'o ne kamata leva hono langa 'a e faletonga lahi na’e holisi papa ke 
fai ai 'a e akó pea mo ha fanga ki'i faletonga ke mohe ai e fānau akó, pea kamata leva 'a 
e ako nofoma'ú mei he 1889. 'I he ta'u hono hokó pē, 1890, na'e langa leva mo ha fale 
papa ma'ae Puleakó. Koe'uhí ko e fānau akó na'e 'i he toko 30 pē nai, na'e fe'unga pē 'a e 
kelekele 'o 'Api Fo'oú ke fai ai 'enau ngoué, pea taimi si'i pē mei ai ne vahe'i atu mo Pātele 
Kava'uvea ki 'Api Fo'ou ke ne tokanga'i e fānau akó 'i hono fai e ngoué. Ka koe'uhi na'e 
'alu pē taimí mo e tokolahi ange 'a e fānau akó, na'e pau leva ke kumi ha ngaahi 'api 
tukuhau ke fai ki ai e ngoue 'a e kolisí. 'Oku tau laau'ilo mei he tohinoa 'a e kolisí mei he 
1940-tupú 'a e ngoue lahi na'e fai 'e he kolisí 'i Meleka, Hu'atolitoli, Fanga-Loto, pea mo 
Fualu foki. Pea neongo na'e toki kamata 'a e totongi silini hū 'a e fānau akó 'i he fo'i taimi 
mai ko 'ení, 'o Sovaleni 'e 1 ki he tamasi'i, ka ko hono mo'oní 'ona na'e totongi ako 'aki pē 
honau kakavá, 'i he ngāue lahi faka’ulia ne nau feia 'i 'uta mo 'enau ngaahi feinga pa'anga 
kehekehe ke tokoni ki he kolisí. 

Langa Peato, Kapela, Faleako, Falemohe 

'Oku mahino ko e ngaahi to'uako 'o e kuonga ko ení na'e pau ke nau tā ki liku tā ki fanga. 
He ko e ngaahi langa lalahi 'a e kolisí 'i he kuongá ni na'e fakatetu'a pē ki he uma 'o e 
fānau akó 'o toki tataki pē 'e ha tufunga. Ko hono langa ko ia 'o e Fale Peató mei he 1893 
ki he 1896, na'e tataki pē ia 'e he Puleakó, Pātele Tōmasi, pea fakahoko e ngāue 
kaafakafá ni 'e he fānau akó, na'e toko 35 pē. 'A ia ne nau fuofua fa'u ha ki'i uafu 'i he 
matāfanga 'o 'Api Fo'oú, hoko ki ai hono ukufi mai e maka lalahí 'i he mamaha 'a e tahí, 
pea tali ai ke hu'a kae toki fakatētē mai ki 'uta. Pea ka lava ia, na'e pau ke feinga'i mai e 
maká ki loto 'apiako 'o toki fai ai hono tā ki he fuo 'o ha fo'i piliki ke holisi'aki e ki'i fale 
fō-valú ni, 'a ē 'oku kei tu'u pē 'o a'u mai ki he 'ahó ni. Pea neongo kuo mole si’ono 'ató, ka 
ko e fakamanatu eni 'o e kau paionia ne nau tā e fihí 'i hono hiki mai e kolisí ki Vusí.     

A'u mai ki he 1928, na'e langa ai e faleako lahi ko ia na'e ui ko 'St. Pita', pea ko e ngāué ni 
na'e tataki ia 'e he tufunga ko 'Alofi Boyer 'o toki huufi 'e 'Epikopō Tipanio 'i 'Ākosi 1929. 
Ko e falemohe lahi 'o 'St. Sosefo' na'e toki maau ia 'i he 1949 'o taki ngāue ai 'a Lemoto 
Ongolea. Pea ko Lemoto Ongolea pē na'á ne toe tataki e ngāue lahi ko ia ki hono langa 'o 
e Kapela St. Sōsefo mei he 1950 ki he 1953, 'a ia ne pau ai ke folau ha kau ako 'e toko 40 
pea mo Pātele Sōane, Lemoto Ongolea mo Pauli Tonga ki Kao mo Tofua 'o uta mei ai e 

makahunu mo e kilikili ki hono fakava'e 'o e Kapela 'oku kei tu'ú ni neongo kuo mole 
si’ono 'ató. Ko e fale 'St. Sōane' leva na'e toki faka'osi ia 'e Felela Pita 'i he 1960. 

Hiki ki Meleka mo Makamaka 

'I he hoko mai ko ia 'a e Tau Lahi Hono Uá, na'e tali ai 'e 'Epikopō Tipanio ke hiki e kolisí 
mei 'Api Fo'ou ki Meleka 'o fakatatau ki he tu'utu'uni 'a e Pule'angá, tu'unga pē 'i he lelei 
fau 'a e tu'u'anga 'o e kolisí ki he kau Sōtia 'Ameliká, 'a ē ne nau nofo'i 'a 'Api Fo'ou 'i he 
taimi na'e 'i Meleka ai e kolisí. Tu'unga 'i he kole 'a Tipanio, na'e langa leva 'e he 'ū palōkiá 
ha ngaahi faleako, falemohe, falekai, mo ha kapela 'i Meleka, pea kamata leva ai e akó 'i 
he 'aho 13 'o 'Epeleli 1942. Tu'unga pē 'i ha toe kole 'a Pātele Sōane, na'e faka'atā leva ke 
foki mai e kolisí ki 'Api Fo'ou 'o toe hoko atu ai 'i Fēpueli 1943.          

A'u mai ki he 1961, kuo 'osi maau e fakakaukau 'a 'Epikopō Soane Hūpeto ke fokotu'u ha 
Ako Ma'olunga ke kake'i hake ai e tu'unga fakaako 'a e fānau kolisi Katoliká. Na'e filifili 
mai leva e fānau tangata lelei taha 'e toko 28 'o nau kamata'i e Ako Ma'olunga 'o Sangato 
Sōané 'i Makamaka 'i he 1962, kae kei hoko atu pē 'a kinautolu ia 'i he Silapa Tongá 'i 'Api 
Fo'ou. Ka 'i he 1964, na'e hiki mai leva mo e Ako Ma'olunga 'o Sangato Sōané 'o toe hoko 
atu pē 'i 'Api Fo'ou. 

Kau Puleako, Tiuta, Faiako 

Ko e kotoa 'o e kau Puleako mei he 1886 ki he 1963 'e lava ke ma'u honau hingoá mo e 
taimi ne nau pule ai 'i 'Api Fo'ou mei he ‘Honors Board’ ‘i he uepisaiti 'a e kolisí. Ka ko e 
fa'ahinga pē eni na'e ki'i fuofuoloa 'a 'enau fakahoko e fatongia fakapuleakó 'i 'Api Fo'ou: 
Fr. Armand Mathieu Olier / Pātele 'Ōlie (1886-1887), Fr. Émilien Thomas / Pātele Tōmasi 
(1888-1906), Fr. Nicolas Bellwald / Pātele Nīkola (1906-1914), Fr. Élie Bergeron / Pātele 
'Ēlia (1919-1925), Fr. Kelekōlio Kailao (1926-1938), Fr. Paul Boussit / Pātele Paulo 
(1939-1940), Fr. John Hubert Rodgers / Pātele Sōane (1941-1953), Fr. David Mullins / 
Pātele Tāvite (1957-1961), Fr. John White / Pātele Soane Malia (1962-1963).  

Ko kinautolu leva eni 'a e kau Tiuta mei he 1886 ki he 1963 'oku lava ke ma'u honau 
hingoá: Maleselo (1887-1889), Petelō Ika (1899), Sōane Longopoa (1900), Savelio 
Kalevaka (1901), Kali Ha'apai (1901-1902), Sōsefo Vaikona (1902-1907), Taniela Tāula 
(1907-1916), Lōpeti (1916-1919), Petelō Koloamatangi (1919-1924); mei he 1924 ki he 
1945: Soane Foliaki, Tonga Mohenoa, Saula Hemehema, Pātelisio Afu; pea mei he 1946 
ki he 1963: Sitani Foliaki, Pauli Tonga, Paletāsale Mahe, Napole Falakiko. Ko e fa'ahinga 

leva eni ne nau tokoni 'i he tafa’aki fakafaiakó: Lātū Lemoto Ata, Setefano Moala, Savelio 
Sātae, Soane Patita Katavake, 'Āmato 'Ali, Fetu'u Lose, 'Aisea Langi, Fifita 'Atelea, Filipe 
Tāufa, Pita Kēlepi, mo Pita Valu. 

Tupulaki Māmālie ‘a e Kau Akó 

'Oku mahino mei he fika 'o e fānau ako kuo lava ke ma'u 'i he vaha'a taimi 1886-1963 'a e 
tupulaki māmālie 'a honau tokolahí, mei he toko 30 nai ne nau tā e fihí 'i he 1886 ki he 
toko 200 tupu nai 'i he 1963 'o anga pehé ni: 1886 (30), 1894 (35), 1917 (58), 1921 (28), 
1925 (50), 1929 (80), 1931 (84), 1943 (110), 1944 (105), 1945 (120), 1946 (210), 1948 
(180), 1950 (220), 1963 (250). Ko e holo ko ia mei he toko 58 'i he 1917 ki he toko 28 pē 
'i he 1921 'oku lava pē ke 'i ai ha'ane kaunga mo e mahaki faka'auha 'o e 1918. 

Ngaahi Makamaile 

Lotu: Ko e taha foki e tefito'i 'uhinga na'e fokotu'u ai e kolisí 'e Pātele Lāmasé ko e 
faka'amu ke ma'u mei ai ha kau ngāue 'a e Lotú 'i ha kau Tauhi mo e Pulengāue kae 
sinoeme'a ha kau Pātele. Ka na'e toki hoko 'o mo'oni 'a e misi ko iá 'i hono fakanofo 'o 
Kelekōlio Kailao ki he lakanga tapu 'o e Pātelé 'i Ma'ufanga 'i he 'aho 25 'o Mā'asi 1925. 
Ko e fuofua fanau tama eni 'a 'Api Fo'ou pea ko e Dux ‘i he 1915 na’a ne hoko ko e pātele, 
pea ko hono fuofua fai foki ia ha fakanofo pātele 'i he 'Otu Tongá ni. 'I he ta'u hono hokó 
pē, 1926, na'e fili ai 'e Tipanio 'a Pātele Kailao ke hoko ko e Puleako 'o 'Api Fo'ou, pea ko e 
toki fuofua Tonga ia ke hoko ki he lakangá ni. A'u mai ki he 1942 kuo fakanofo pātele 
pea mo Petelō Makameimoana, Felise Āfei mo Fā'one Hefa, ko e fānau tama kotoa mo 
ia 'a 'Api Fo'ou. 'I he 1946, na'e fili ai 'e Pātele Sōane 'a e ongo ki'i tamaiki ko Pātelisio 
Fīnau mo Soane Foliaki mei he lautohi 'a 'Api Fo'oú ké na ō 'o ako 'i Nu'usila. Na'á na foki 
mai ki Tonga 'i he 1960 hili hona fakanofo pātelé, pehē foki kia 'Alekisio Huni ‘i he 1961.         

Ako: 'I he hoko ko ia 'a Pātele Nīkola ko e Puleako 'i he 1906, na'a ne kamata ai 'i 'Api 
Fo'ou 'a e Sivi Tatā Tapafaá. Ko e 'uluaki siví 'i he Matematiká, pea ko kinautolu ne nau 
lava'i iá na'a nau ma'u 'a e Tatā Tapafā aveave 'uli'uli, pea ka hili ha ta'u 'e tolu 'o e akó 
mei ai na'e toki fai leva 'a e sivi 'i he Lisāsiē ki he Tatā Tapafā aveave lanu moana. Ko e 
tamasi'i ako na'á ne fuofua ma'u 'a e ongo tatā tapafaá ni ko Setefano Moala 'o 
Ma'ufangá 'i he 1910, pea 'oku 'asi 'i he lēkootí 'a e hingoa 'o e toko 17 kehe ne ma'u mo 
honau tatā tapafā mei he 1911 ki he 1918. Hoko mai ki he 1935, ko e fuofua ta'u ia na'e 
kau atu ai 'a 'Api Fo'ou ki he Sivi Fakapule'angá, pea ko e fuofua lava mei 'Api Fo'ou 'i he 

ta'u ko iá ko Penetiketo Sōfele Kakala mo Pousima Afeaki. 'I he 1944, na'e toki loto ai 'a 
Tipanio ke hū 'a e fānau ako 'Api Fo'ou ne lava 'i he Sivi Fakapule'angá ki he 'Vocational 
School' 'a 'Atelé, he ko e halanga pē ia ke ma'u ai ha sikolasipi ki tu'apule'anga, pea ko e 
fuofua tamasi'i ne ma'u ai ha'ane sikolasipi ko Leopino Foliaki 'i he 1944 ki he 'Apiako 
Fakafaito'o 'i Suvá, pea toki hoko atu ai pē 'a Laitia Fifita, Sāteki 'Uhila, Mumui Tātola, 
ta'elau ai 'a kinautolu ne nau hoko atu pē ki he Kolisi Fakafaiakó 'i Tongá ni. Hili ko ia 
hono 'ave 'o Pātelisio Fīnau mo Soane Foliaki ke na ako 'i Nu'usila 'i he 1946, na'e hoko 
atu ai pē hono 'ave 'o e fānau tokolahi mei 'Api Fo'ou ki he ngaahi haisikulu 'i 
tu'apule'angá hangē ko 'Asaeli Raass, Feleti Sevele, Supileo Foliaki mo hai fua. Ka 
koe'uhí ne fu'u ma'ama'a ange 'oka fai pē 'a e haisikulú 'i Tongá ni, ko e 'uhinga mahalo ia 
'e taha hono fokotu'u ko ia 'e ‘Epikopō Soane Hūpeto 'a e Ako Ma'olunga 'o Sangato 
Sōané 'i Makamaka 'i he 1962. 

Sipoti: 'Oku mahino mei he tohinoa 'a e kolisí na'e toki kau atu 'a 'Api Fo'ou ki he fe'auhi 
sipoti fakakolisí 'i he 1940-tupu 'i he taimi na'e Puleako ai 'a Pātele Sōané, pea 'oku toe 
'asi foki ai mo e fe'auhi kilikiti 'i he vaha'a 'o 'Api Fo'ou, 'Atele, mo Nāfualu. Na'e toki 
fuofua kau atu 'a 'Api Fo'ou ki he fe'auhi 'akapulu 'a e ngaahi kolisí 'i he 1957, hili ia e 
hoko hake 'a Pātele Tāvite 'o Puleako. Na'e vave 'aupito 'a e fakalaka e 'akapulú 'i 'Api 
Fo'ou, he ne nau māhanga tolu mo Liahona mo e Kolisi Fakafaiakó 'i he sila 'o e kalasi 
Senior 'i he 1960, pea 'i he 1961 leva na'e sila tokotaha pē ai 'a 'Api Fo'ou. 'I Mē 1960, na'e 
folau ai 'a Pātele Tāvite mo 'ene fānau 'akapulu 'e toko 30 ki Tauati (Cawaci) Fisi ke nau 
va'inga ai mo e kolisi ko iá. Pea neongo ne 'ikai ma'u ha fo'i mālohi ia, ka ko e toki fuofua 
taimi eni ne folau ai ha timi sipoti 'a 'Api Fo'ou ki tu'apule'anga.                       

Ifi Palasa mo e Laka Falealea: 'Oku 'asi foki 'a e toki ma'u mai ha me'aifi palasa fo'ou 'a 
e kolisí mei tu'apule'anga 'i he 1901, pea ko e fuofua faiifi 'i ‘Api Fo’oú ko Sōsefo Fotofili 
mei he 1901-1904, hoko ki ai 'a Lātū Lemoto Ata 'i he 1905, pea toki fetongi ia 'e Lafaele 
'o fai atu ai pē ki he 1908. A'u mai ki he 1944, na'e toki tali ai 'e he Pule'angá, tu'unga pē 'i 
he lāunga 'a Pātele Sōane, ke kau atu 'a 'Api Fo'ou ki he Laka Falealeá. Pea neongo ne 
'ikai fu'u fēfē ‘a e ifi palasá ia, ka na'e malie'ia e matangá ia 'i he laka 'a 'Api Fo'oú, he ne 
nau laka 'o hangē pē ha kau sōtiá hili ia hono ako’i kinautolu 'e Kapiteni Ngūngūtau Kolo.               

Fuofua Hou’eiki, Naite Faka-Tu’itapu, Palēmia: 'Oku 'i ai e fakamatala 'i he tohi 
'Supileo Ta'u 75' 'a e ako mai ki 'Api Fo'ou 'a e tama ko Tungī Mailefihí mei he 1899 ki he 
1904. 'Oku pehē ne 'ilo pē 'a e tamá mo e 'Epikopoó 'i 'Ahopanilolo pea toki me'a holo ai 
pē 'i he'ene ki'i 'āsino kae fakafe'ao lalo pē ki ai 'a Motulalo mo Kavulu. Pea kapau 'e 

fakapapau'i eni, ta ko e fuofua hou'eiki nai eni ne ako 'i 'Api Fo'ou. 'I he 1986, na'e 
fakanofo ai 'e Tu'itapu Soane Paulo II 'a e fanau tama 'a 'Api Fo'ou ko Penetiketo Sōfele 
Kakala ke ne hoko ko e Naite Faka-Tu'itapu, ko e konga pē ia hono fakahounga'i 'e he 
Siasí fakaemāmanilahi 'a 'ene ngāue 'aonga 'aki hono talēniti mūsiká ki he Lotú, 'o kau ai 
e fo'i Misa kakato 'e 12 na'á ne fa'u. Hoko mai ki Mā'asi 2006, na'e fokotu'u ai 'e Kingi 
Tupou IV 'a Feleti Vaka'uta Sevele ko e Palēmia 'o e ‘Otu Tongá ni, 'o ne hoko ai ko e 
fuofua Katolika mo e fuofua fanau tama 'a 'Api Fo'ou ke hoko ki he lakangá ni, he na'á ne 
ako foki 'i 'Api Fo'ou mei he 1956 ki he 1957 kimu’a ia pea toki hoko atu ‘ene akó ‘i Fisi.            

Aofangatuku 

'I he 1931, na'e finangalo ai e La'ā-Kuo-Toó, Kuini Sālote, ke fokotu'u ha Komisoni ke ne 
vakai'i 'a e tu'unga 'oku 'i ai 'a e akó 'i hono ki'i Pule'angá ni. Pea na'e ui pē ko e 'Komisoni 
Ako 1931' (Education Commission 1931). Te tau fakamulituku 'aki e fakamatala ki he 
kuonga hono ua 'o 'Api Fo'oú 'a e aofangatuku mei he 'Komisoni Ako 1931' fekau'aki mo 
e Kolisi 'Api Fo'oú: "Neongo ko e silapa ako ['a 'Api Fo'oú] 'oku 'ikai ke fakatupulaki fēfē 'o 
hangē ko e ngaahi kolisi ko eé, ka 'oku 'osi fe'unga pē, pea mahalo 'oku fe'ungatonu ange 
ia mo e tu'unga 'oku 'i ai 'a e fonuá mo e ngaahi taumu'a angamaheni 'a e fānau akó" 
(Report, Education Commission 1931, p. 8). 

Kuonga III. Sangato Sōane/Sangata Malia (1964-1986) 

Talateu 

'Oku 'i ai e 'uhinga tefito 'e ua 'oku makatu'unga ai hono ui e vaha'ataimi ko eni mei he 
1964 ki he 1986 ko e kuonga hono tolu ia 'o e kolisí. 'Uluakí pē, ko e fo'i vaha'ataimi eni 
na'e hiki'i hake ai e tu'unga fakaako 'a e kolisí 'aki hono ngaue'aki e Silapa Nu'usilá, pea 
'ikai leva ke toe ui ia ko e kolisi kae ui ko e Ako Ma'olunga. Pea ko hono uá leva, 'i he fo'i 
vaha'ataimi tatau pē ne liliu leva mo e hingoá meia Sangato Petelō Sanele kia Sangato 
Sōane, 'o hoko leva ko e Ako Ma'olunga 'o Sangato Sōane (ne fa'a taku pē ko 'Sā Sione'). 
Pea neongo ko e laine 'o e faifononga mai 'a e kolisí 'oku fou hangatonu mai pē ia 'i 
Sangato Sōane, ka 'oku totonu pē mahalo ke fakakau atu mo e Ako Ma'olunga 'o 
Sangata Maliá ('Sā Mele') ki he kuongá ni koe'uhí pē he te na hoko 'o taha. 

Mei Makamaka ki ‘Api Fo’ou 

Ne tau 'osi lave foki 'i he kuonga hono ua 'o e kolisí ki hono fokotu'u ko ia 'o e Ako 

Ma'olunga 'o Sangato Sōané 'i Makamaka 'i he 1962, pea na'e kei hoko atu pē ai 'i he 
1963. Ka 'i Fēpueli 1964, na'e hiki mai leva e Ako Ma'olunga 'o Sangato Sōané ki 'Api 
Fo'ou 'o fakataha ai mo e fānau ako 'i he Silapa Tongá, pea 'ikai leva ke toe ngāue'aki e 
hingoa 'o Sangato Petelō Sanelé, kae ui leva e 'apiakó fakakātoa ko e Ako Ma'olunga 'o 
Sangato Sōané, pea fokotu'u foki mo ha'ane moto fo'ou: 'Esto Fidelis'. Ka ko e liliu meia 
Sangato Petelō Sanele kia Sangato Sōané ko e fili pē ia 'a 'Epikopō Soane Hūpeto 'o 
makatu'unga 'i he Kosipeli 'a Sioné vahe 19:26-27. Ka 'oku mahino 'a e 'uhinga ne hiki 
mai ai 'a Sangato Sōane ki 'Api Fo'oú, mei hono fokotu'u ko ia 'o e Ako Ma'olunga ma'ae 
fānau fefiné 'i Makamaka 'i he 1964 ai pē, ka 'e toki lave ki ai 'anainai ange. Mei Fēpueli 
1964 leva, ne lele fakatou'osi ai e Silapa Tongá mo e Silapa Nu'usilá 'i he Ako Ma'olunga 
'o Sangato Sōané, 'o teuteu 'a kinautolu 'i he Silapa Tongá ki he Sivi Fakapule'angá 
(Lower Leaving / Higher Leaving Certificate), kae teuteu 'a kinautolu 'i he Silapa Nu'usilá 
ki he 'Sivi Nu'usilá' pe ko e New Zealand School Certificate. 

Silapa Nu’usilá mo Hono Kau Faiako 1964 

'Oku mahino mei he fakamatala 'a e Taumu'a Lelei 'o Tīsema 1963, ko e fānau lautohi 
Katolika 'e toko 70 ne nau lava'i e sivi hū ki 'Api Fo'ou 'i he 1963, ko kinautolu ia ne nau 
Kalasi 7 'i Sangato Sōane 'i he 1964. Ko e fānau ne nau 'i he Akoteu pē 'a 'Api Fo'ou 'i he 
1963 'a ia ne faiako ai 'a Pātele Pātelisio Fīnau, ne nau hū kinautolu 'o Form 1 'i Sangato 
Sōane 'i he 1964. Ko e fānau leva ne nau 'osi hū ki Makamaka 'i he 1962 mo e 1963, ko 
kinautolu ia ne vahevahe ki he Form 2, Form 3, mo e Form 4 'i Sangato Sōane 'i he 1964. 
'I he'ene peheé leva, 'oku mahino pē na'e fuofua fakahoko 'a e Sivi Nu'usilá (‘School C’) 
mei Sangato Sōane 'i he 1965, he ko e sivi foki ia ma'ae Form 5. Na’e kamata mei he 
1966 ‘a hono sivi’i ‘a kinautolu ‘i he Form 2 ke mahino ai ‘a e fa’ahinga ke hoko atu ‘i he 
Silapa Nu’usilá mo kinautolu ke hoko atu ‘i he Silapa Tongá. Ko kinautolu leva eni 'a e 
kau faiako 'o Sangato Sōane 'i he 1964: Fr. John White (Puleako), Fr. Pātelisio Fīnau, Fr. 
Hugh Gribbin, Fr. Soane Foliaki, Fr. Sean Fitzsimons. ‘Oku ngali mahino pē foki ko e 
polokalama akó ia na'e pule pē ki ai 'a e Silapa na'e 'omai mei Nu'usilá. 

Sangata ‘Ana, Sangata Sesilia, Sangata Malia 

'I he hiki mai ko ia 'a Sangato Sōane mei Makamaka ki 'Api Fo'ou 'i he 1964, na’e fokotu'u 
leva 'i Makamaka 'a e Ako Ma'olunga 'o Sangata 'Aná ma'ae fānau fefiné 'o muimui ai pē 
ki he Silapa Nu'usilá. Ko e fuofua kalasi 'i he 1964 na'e toko 39, pea ko 'enau fuofua 
faiakó mo e pulé ko e Taupo'ou ko Sr. Catharina Sienna, na'e ui pē ko Malia Siena, pea 

tokoni pē ki ai 'a Fifita 'Atelea. Ka koe'uhí ko e si'isi'i 'a e ki'i faleako 'i Makamaká, na'e 
'ave leva 'a e kau hū fo'ou 'i he kamata'anga 'o e 1965, ko e fānau fefine 'e toko 70, ki 
'Ahopanilolo 'o nau faleako'aki 'a e fale ne ngāue'aki ki he ifipalasa mo e ako hiva na'e ui 
pē ko Sangata Sesilia. Lolotonga ení 'oku kei langa e ngaahi faleako fo'ou ma'ae fānau 
fefiné ni 'i 'Api Fo'ou, pea 'i he'ene maau 'a e ngāue ko iá, na'e hiki mai leva ki ai 'a e fānau 
'e toko 39 mei Sangata 'Ana 'i Makamaká mo e fānau 'e toko 70 mei Sangata Sesilia 'i 
'Ahopaniloló 'o nau kamata'i fakataha leva 'a e Ako Ma'olunga 'o Sangata Maliá 'i 'Api 
Fo'ou 'i he 'aho 8 'o Sepitema 1965 pea mo ha Puleako fo'ou ko Sr. Karen Stafford. 'Oku 
mahino ko e liliu 'o e hingoá kia Sangata Maliá ko e tu'utu'uni pē mo ia 'a 'Epikopō Soane 
Hūpeto 'o 'uhinga ai pē kia Sione vahe 19:26-27, ka 'oku 'i ai e manatu melie 'a Kilisitina 
Pongi, ko e taha 'o e kau paionia 'o Sangata 'Aná, ki he 'aho na'e me'a ange ai 'a ‘Epikopō 
Soane Hūpeto ki Makamaka 'i he 1964 'o fakamatala ki he fānau akó 'a e 'uhinga hono 
liliu 'o e hingoa Sangata 'Aná kia Sangata Maliá: "Ko 'Aná ko e fa'ē pē ia 'a Maliá, ka ko 
Maliá ko e fa'ē ia 'a e 'Otuá" (Kalo Sikimeti, 50 Years of Golden Memories, p. 31). Na'e 
to'o mai leva e enginaki 'a e Fa'ē Tapú 'i he kātoanga mali 'i Kená ke hoko ko e moto 'o e 
Ako Ma’olunga ‘o Sangata Maliá: Quodcumque Dixerit Facite/Do Whatever He Tells You. 

Lava e Fepoupouaki He’ena Tu’u Fakatahá 

Neongo na'e fakalele 'e he kau Taupo'oú (SMSM) 'a Sangata Malia kae fakelele 'e he kau 
Pātelé (SM) 'a Sangato Sōane, na'e hoko 'ena tu'u fakataha 'i 'Api Fo'oú ko e tāpuaki, he 
na'e malava ai ke na fepoupouaki 'i he tafa'aki fakanaunau, fakalokiako, kae tautefito ki 
he kau faiako mo e falelotú foki. He na'e 'osi kamata pē mei he 1960-tupú 'o fai mai ai 'a 
hono fevahevahe'aki 'ena kau faiakó, pehē foki ki he kalasi fakataha 'i he ngaahi lēsoni 'e 
ni'ihi, 'o kamata pē mei he Form 3 'o fai hake ai ki 'olunga. 

Ngaahi Makamaile 

Kau Fuofua Lava ‘i he Sivi Nu’usilá: Hangē ko ia 'oku hā 'i 'olungá, na'e fuofua kau 'a 
Sangato Sōane ki he Sivi Nu'usilá (NZ School Certificate) 'i he 1965. Mei he fo'i toko 6 
na'e kau atu ki he sivi ko iá, na'e lava ai e fo'i toko 5, 'a ia ko Viliami Afeaki, Soane Mata 
Lomu, Tāvite Sikimeti, Kafoa Solomone, pea mo Tupou Loto'āniu. Na'e toki kau atu 'a 
Sangata Malia ki he Sivi Nu'usilá 'i he 1968, pea mei he fo'i toko 6 na'e sivi 'i he ta'u ko iá, 
na'e lava ai e toko 4, 'a ia ko Lita Foliaki, 'Ākata Kautai, 'Amelia Talia'uli, pea mo 'Iva 
Katavake. Ko e lava eni 'a Lita Foliaki 'i hono ta'u 13 pē, pea ko e lēkooti eni 'i 'Api Fo'ou 
na'e te'eki ke maumau'i. Na'e toki fokotu'u ha Form 6 'i 'Api Fo'ou 'i he 1973 ke nau teuteu 

ki he Sivi Hū ki he 'Univēsití (NZ University Entrance Examinations pe ko e ‘UE’), 'o 
fakataha'i ai e kau ako 'e toko 6 mei Sangata Malia mo e toko 2 mei Sangato Sōane. Pea 
ko e fuofua lava mei 'Api Fo'ou 'i he Sivi UE ko Pelenatita Mafi mo 'Ālisi Afeaki 'i he 1973. 

Fuofua Katinali, Fuofua Fefine ke Minisitā: 'Oku 'ikai ngata pē foki 'i he tokolahi e kau 
kolisi tutuku 'o Sangato Sōane mo Sangata Malia kuo nau a'u ki he tumutumu 'o e akó 'i 
he mala'e kehekehe, ka 'oku 'ikai fa'a laua mo e tokolahi 'o e kau Pātele, Felela mo e 
Taupo'ou ne nau ngāue pe 'oku nau lolotonga ngāue 'i Tongá ni mo mulí na foki. Ko e 
taha'i makamaile ki he Siasí mo e fonuá 'a hono fakanofo ko ia 'e Tu'itapu Falakiko 'a 
'Epikopō Soane Patita Paini Mafi ka ko e fanau tama 'a Sangato Sōane mo e Dux 'i he 
1979 ki he lakanga tapu 'o e Katinalí 'i Fēpueli 2015. 'I Mē 2006, na'e fakanofo ai 'a 'Ālisi 
Taumoepeau (née Afeaki), ka ko e fanau tama 'a Sangata Malia, ko e Minisitā ki he 
Fakamaau'angá, 'o ne hoko ai ko e fuofua fefine Tonga ke fakanofo ko ha Minisitā. 

‘Akapulu mo e Netipolo: Hili ko ia e sila 'a 'Api Fo'ou 'i he fe'auhi 'akapulu 'a e Senior 'i 
he 1960 mo e 1961, na'e toki ma'u 'e Sangato Sōane 'a e fe'auhí ni 'i he fo'i ta'u hokohoko 
'e tolu mei he 1977, 1978, mo e 1979. Tu'unga 'i he ikuna hokohoko ko iá, na'e foaki ai e 
faingamālie 'o e timi haú ni ke nau folau 'o va'inga 'i Taiwan 'i Mā'asi 1979. 'Oku toe 
tokolahi pē foki mo e kau kolisi tutuku Sangato Sōane kuo nau 'osi va'inga ma'ae 'Ikale 
Tahí. Na'e fuofua ikuna 'e Sangata Malia 'a e fe'auhi netipolo 'a e kalasi Senior A 'i he 
1976, pea 'i he 1979 na'e fili atu ai ha fo'i toko 5 mei Sangata Malia ke nau kau ki he timi 
netipolo 'a Tonga ki he Sipoti 'a e Pasifiki Tonga 'i Fisí, pea toki fakamuimānoa atu ki ai e 
kau tautehina Moimoí, 'a ē ne nau fakafofonga'i tātu'olahi ‘a Tonga 'i he netipoló. 

Sōfele Kakala mo e Kau Hiva Sangato Sōané: 'Oku mahino na'e 'osi kau pē 'a Sōfele 
Kakala ki he kau faiako 'i Sangato Sōané mei he 1965 pe kimu'a ai, fakataha mo Sōsefo 
Hola, Tu'ifua Tausinga, Valu Sikimeti, mo Napole Falakiko. Ka na'e toki makape hake 'a e 
kau hiva 'a Sangato Sōané 'i he ngaahi ta'u 1970-tupú ‘o nau fa’a ma’u ai e ngaahi sivi 
hiva fakakolisí, hili ia 'ene fa'u ha ngaahi fasi ne hiva'i 'e he kau hivá ni pea 'oku kei hoko 
ko e talafungani ki he to'uako kotoa 'o hangē ko e “Fakamaau'anga” mo e “Tonga ko e 
Fonua Malu”. Na'á ne fa'u foki e ‘ū hiva ma'ae ngaahi kolisi kehé hangē ko e “Fili Mali” 
ma'ae Kolisi Sangato Sōsefó pea mo e “Fiematai mo Ta’engali” ma'ae Kolisi Fakafaiakó. 

Kau Puleako, Matāpule Lahi, Dux 

Ko e holongā leva eni ‘o e kau Puleako 'o Sangato Sōane mei he 1964 ki he 1986: Fr. 
John White (1964-1971), Fr. Sean Fitzsimons (1972-1975), Fr. Anthony Meyers 

(1976-1980), Fr. Roderick Milne (1981-1983), Fr. Soane Mata Lomu (1984-1985), Fr. 
Makafalani Tatafu (1986). Pea ko e kau Puleako leva eni 'o Sangata Maliá: Sr. Karen 
Stafford (1965-1973), Sr. Patricia Leamy (1974), Sr. Clare Hilary (1975-1976), Sr. 
Pelenatita Tākapu (1977-1979), Sr. Sūtita Tu'akoi (1980-1985), Sr. Sōana Talia'uli (1986). 
Ko e holongā 'o e kau Dux mo e Matāpule Lahi 'o e ongo haisikulú ni, 'e lava ke ma'u ia 
mei he ‘Honors Board’ ‘i he uepisaiti 'a e kolisí: www.apifoou.college. 

Aofangatuku 

Te tau faka'osi'aki e fakamatala ki he kuonga hono tolu 'o 'Api Fo'oú 'a e aofangatuku ko 
eni mei he Talēkita Ako 'a e Pule'anga Tongá 'i he 1929 fekau'aki mo 'Api Fo'ou: " 'Oku 'osi 
mea'i 'e he tokotaha kotoa 'a e ngaahi fua lelei kuo hā mei he kolisí ni fekau'aki mo hono 
ako'i e hakotupu 'o e fonuá" (H. Selwood, Annual Report, 1929, p. 2). 

Kuonga IV.  ‘Apifo’ou (1987-2025) 

Talateu 

'I he'etau a'u mai ki hono fakamulituku 'o e faa'i kuongá, 1987 ki he 'aho ni, 'oku tolu nai e 
me'a 'e lava ke fakafaikehekehe'i'aki e kuonga faka'osí ni. 'Uluakí pē, ko hono fakataha'i 
ko ia e ongo 'apiakó, Sangata Malia mo Sangato Sōane, ke na taha pē 'o kamata mai mei 
he 1987 pea ngata leva ai ha toe ako kolisi Katolika 'oku fefine pe tangata 'ata'atā pē. Uá, 
ko e hingoa fo'ou ne fakahuafa'aki e ongo haisikulu kuo fakataha'í, 'Kolisi 'Apifo'ou', pehē 
foki ki hono toe fakafoki mai e moto ne 'uluaki ngāue'aki mei he 1948 'Ke Hoko Mai Ho 
Pule'angá' (Adveniat Regnum Tuum) pea mo Sangato Petelō Sanele ke ne hūfanga'aki. 
Ko hono tolú leva 'a hono toe liliu e polokalama akó mei he Silapa Nu'usilá ki ha Silapa 
Fakafonuá mei he 1988 'o fakatatau ki he tu'utu'uni 'a e Pule'angá. 

Kātoanga Senituli mo e Ta’u 125 

'Oku mahino na'e fai 'a e fakakaukau mo e fokotu'utu'u ke fakataha'i e ongo haisikulú, 
Sangato Sōane mo Sangata Malia, 'i he teuaki atu ko ia ki hono kātoanga'i e senituli 'o 
'Api Fo'oú mo e Ako Katoliká 'i he 1986. Ka kimu'a aí, na'e fakahoko ha fakataha lahi 'i he 
Pasiliká 'i Nuku'alofa fekau'aki mo e kaveingá ni. Pea na'e kau atu ki ai 'a e 'Epikopō 'o e 
'aho ko iá Pātelisio Fīnau, Talēkita 'o e Ako Katoliká Dr. Feleti Sevele, Talēkita Ako 'a e 
Pule'angá Paula Bloomfield, pehē foki kia Nōpele Ve'ehala mo Lady 'Eva Ve'ehala. 
Kaekehe, ko e fale fakamanatu ‘o e Ta’ahine ko Kuini Halaevalu Mata’ahó pe ko e ‘Admin 

Block’, ko ia ia na’e langa ‘o faka’ilonga’i’aki e senituli ‘o e 1986. Ka 'e 'aonga mahalo ke 
fakatokanga'i ange eni: ko e kātoanga senituli 'o e kolisí 'i he 1986 pea mo hono ta'u 125 
na'e fakahoko 'i he 2011, 'o na lau fakatou'osi mei he kamata 'a e kolisí 'i 'Api Fo'ou 'i he 
1886, ko e hoko atu pē ia mei hono kātoanga'i 'o e ta'u 75 'o e kolisí na'e fakahoko 'i he 
1961. Ka koe'uhí 'oku ngali mahino ne 'ikai fai hano kātoanga'i e ta'u 50 ia 'o e kolisí 'i he 
1936 pe ko hono ta'u 25 'i he 1911, ko e tu'utu'uni mahu'inga leva ke lau e kamata'anga 
'o e kolisí mei he 1886 kae 'ikai ko e 1865 na'e fai ia 'e he to'utangata 'o e 1961. 

‘Apifo’ou: Hingoa Fo’ou ka kuo Motu’a 

'Oku hā 'i he ngaahi līpooti 'a e Talēkita Ako 'a e Pule'angá mei he 1920-tupu 'a hono 
ngāue'aki e hingoa 'Kolisi 'Api-Fo'oú'. He neongo ai hono ngaahi sangato hūfangá hangē 
ko Peato/Sangato Petelō Sanele pe ko Sangato Sōane, ka na'e mei ngāue lahi 'aki pē 'a e 
hingoa 'Api Fo'oú talu mei hono hiki mai ki Vusi e kolisí 'i he 1886, 'o muimui pē nai ki 
hono fa'a taku 'o ha ako'anga ki he kelekele 'oku fokotu'u aí. Ka neongo iá, 'oku kei 
pukepuke mai pē 'a e hingoa 'o e ongo haisikulú 'i he 'ahó ni, 'aki hono ui 'a e tafa'aki na'e 
Sangata Maliá ko e 'St. Mary's Campus' 'o ako ai e ngaahi kalasi hifo ki laló, pea 'St. 
John's Campus' leva 'a e tafa'aki na'e Sangato Sōané ma'ae ngaahi kalasi lalahí. 

Hala Kāsiá mo e Hala Fātimá 

Ko e ki'i me’a 'e taha ne hoko 'i hono fakataha'i ko ia e ongo haisikulú, ko hono le'ei mai e 
uhouhonga 'o e kolisí mei he tafa'aki 'o e Hala Kāsiá ('a ē 'oku hū mai mei he hala tahí) ki 
he feitu'u 'oku 'i ai e Hala Fātimá ('a ē 'oku hū mai mei he hala paipaasí). Ko e ongo ki'i 
halá ni foki na'e tanu ia 'e Pātele Sitani mo e to'uako 'o e 1945-1946, ka ko Pātele 'Etuate 
leva na'á ne fakahingoa e 'Hala Fātimá'. 

Liliu ki he Sivi Fakafonuá 

Ko e liliu ko ia mei he Sivi Nu'usilá ki he Sivi Fakafonuá na'e toki faka'ofisiale 'ene kamatá 
'ana 'i he 1988, 'o fetongi leva 'e he Tonga School Certificate (TSC) 'a e NZ School 
Certificate 'i he Form 5, pea fetongi 'e he Pacific Senior Secondary Certificate (PSSC) 'a e 
NZ University Entrance Certificate 'i he Form 6, ka na'e toe liliu mei he PSSC ki he Tonga 
Form Six Certificate (TFSC) mei he 2013 nai. A'u mai ki he 2022 kuo ta'ofi 'e he Pule'angá 
ke toe hoko atu 'a e TSC 'i he Form 5 ka nau toki sivi pē ki he TFSC 'i he Form 6. Ka 'i he 
hopo hake ko ia 'a e Pule'anga fo'ou 'i he 2025, kuo nau fakahā 'a e fokotu'utu'u ke toe 
fakafoki mai 'a e sivi TSC 'i he Form 5. Ka neongo iá, ko e ngaahi feliuliuaki eni na’e pau 

ke fou ai 'a 'Apifo'ou mo e ngaahi kolisi kehé foki. 

Holo Fakamanatu 

Ne a'u mai ki he 1997 kuo mahino 'a e ta'efe'unga e holo fuoloa 'a e kolisí, St. Peter, ke 
toe ngāue'aki. Na'e tukuhifo leva 'a St Peter kae kamata ai hono langa 'a e holo fo'ou 
ma'ae kolisí 'i he 1998, pea na'e vave pē hono huufi 'a e holó ni 'o hoko ia ko e 
fakamanatu 'o e ongo mo'unga'i tangata pē 'o 'Api Fo'ou: 'Epikopō Pātelisio Fīnau 
(1934-1993) pea mo Naite Sōfele Kakala (1916-1991). 

Saikolone ko Gita 

Talu e tu'u 'a e kolisí 'i 'Api Fo'ou, ko e toki matangi eni ne lavea lahi ai 'i he'ene tō mai 'i 
he 'aho 17 'o Fēpueli 2018. Ko e maumau 'i 'Api Fo'oú na'e lahi taha 'i he ngaahi ako 'i 
Tonga ní, he na'e pau ai ke toe langa fo'ou ha fo'i fale 'e 6 pea toe fakalelei'i mo ha fo'i 
fale 'e 7 'i ha fakamole na'e fe'unga mo e Pa'anga 'e 4 miliona tupu, ta'elau ai e Kapela 'o 
Sangato Sōsefó ne monuka hono 'ató. Kaekehe, tu'unga pē 'i he tataki lelei 'a e Kōmiti 
Langa 'a e Kolisí, na'e a'u mai ki he faka'osinga 'o e 2020 kuo lava kotoa e ngāue 
mā'ongo'ongá ni 'i he tokoni mai 'a e Pangikē 'a Māmaní, Pule'anga 'Aositelēliá, Pule'anga 
Tongá, mo e kau kolisi tutukú foki. Na'e 'ikai kau e Kapelá 'i he langa fo'ou ko ení, ka 'e 
toki lave ki ai 'anai ange. Ko e ki'i kapela 'Our Lady of Sorrows' 'i he St. Mary's Campus, 
na'e toki fakafo'ou ia 'i he 2023 ko e fakamanatu 'o Makasini Paini 'Otuhiva-Raass, ko e 
fanau tama pē 'a Sangata Malia pea na'e Dux mo Matāpule Lahi foki. 

Sivi Fakapule’anga 2010-2020  

Ko e me'a fakaloloma ia 'a 'ene a'u mai ki he ta'u 2020, na'e fika 28 ai 'a 'Apifo'ou 'i he 
ngaahi kolisi 'e 30 'i he peseti 'o e kau lava 'i he Sivi TSC 'a e Form 5, pea muimui taha 'i 
he ngaahi kolisi 'e 22 'i he peseti 'o e kau lava 'i he Sivi TFSC 'a e Form 6. Ka 'oku mahino 
na'e 'ikai ko ha tōlalo ne fakatu'upakē pē 'ene hokó, he na'e talu mei he ola 'o e 2010 (fika 
7 'a 'Apifo'ou 'i he kolisi 'e 30 he Form 5, pea fika 4 'i he kolisi 'e 19 he Form 6) 'a e holo 
hifo ai pē 'a e olá 'o toki ma'ulalo taha 'i he 2020. Pea neongo kuo kamata ke toe 
kakekake hake 'a e olá 'i he ngaahi ta'u ki muí ni mai, ka ko e palopalema 'oku matalahi 
pea 'e 'ikai leva ke solova ngofua. 

Master Plan 2021-2025 

Ko e ngāue mahu'inga eni ki hono feinga'i ke fokotu'u ha siate folau 'a e kolisí ki he 

ngaahi ta'u 2021-2025, 'a ia na'e fakahoko eni mei Tīsema 2020 ki Mē 2021 'aki hono 
fakakau mai e ngaahi kupu fekau'akí, 'o tataki eni 'e Dr. 'Ālisi Hōlani (née Kautoke) pea 
tokoni pē ki ai 'a e Puleakó Pātele 'Ekuasi Manu mo e Sēkelitali Lahi 'o e kau kolisi tutukú 
Sākopo Lolohea pea mo Kēsomi Siale. Na'e tali ke fakahoko 'a e palani fakata'u nimá ni 
'e he 'Eiki 'Epikopoó 'i Mē 2021 kimu'a si'i pē pea hoko mai 'a e mahaki Kōviti 19 'o ne 
uesia ai e ni'ihi 'o e ngaahi fokotu'utu'u mahu'ingá ni ma'ae kolisí. 

PTA mo e Kolisi Tutukú 

Na'e hoko 'a e saikolone ko Gitá mo e ola 'o e siví 'i he 2020 ke faka'aaki mai ai 'a e PTA, 
‘oku lolotonga taki mai ai ‘a Malia Lita Mateo, pea pehē foki ki he kau kolisi tutuku 
tokolahi kuo nau ‘ā mai ke faitokonia e kolisí, 'o hoko ai pē ki hono fokotu'u 'o e Letiō 
'Apifo'oú 'i 'Amelika, 'Aositelēlia pea mo Tongá ni foki, pehē ki hono fokotu'u 'o e kulupu 
'Volunteers' ma'ae kolisí 'e 'Unaloto mo Fonomanu Lolohea 'i Melipoane, ta'elau ai e 
ngaahi kulupu kolisi tutuku fakato'uako tokolahi kuo nau ala mai ke teke hake e kolisí. 

Kapela Fo’ou ‘o Sangato Sōsefó 

Hangē ko ia 'oku hā 'i 'olungá, na'e 'ikai ke kau 'a e Kapelá 'i he ngaahi langa fo'ou kuo 'osi 
fakahokó, pea 'i he'ene peheé leva, ko e ngāué ni na'e pau ke fua pē ia 'e he uma 'o e kau 
kolisi tutukú. 'I he'ene a'u mai ki he 2023 kuo 'osi tali 'e he 'Eiki 'Epikopoó ke langa ha 
kapela fo'ou pea ke hiki mai ia ki he uhouhonga 'o e kolisí, pea ke toki fakalelei'i leva e 
kapela motu'á ke faka'aonga'i ki ha misiume pe ko ha fa'ahinga taumu'a pehē. 'I he 'aho 
25 'o 'Epeleli 2024, na'e fakahoko ai e ouau tanupou 'o e Kapela fo'oú 'e he 'Eiki 
'Epikopoó, Katinali Mafi, pea ne me'a foki ai mo e Ta'ahine Pataloni 'o e ngaahi ako 
Katoliká, Pilinisesi Angelica Lātūfuipeka Tuku'aho. 

Ngaahi Makamaile 

Fuofua Fokotu'u ‘o e Form 7: Na'e fokotu'u e Form 7 'i 'Apifo'ou 'i he 2004 'i ha kalasi 
na'a nau toko 30-tupu. Pea hangē ko ia 'oku kei hoko atu 'i he 'aho ní, na'e muimui e Form 
7 ia 'a 'Apifo'oú ki he polokalama 'Foundation Year' 'a USP, 'o sivi ai ki he 'USP Foundation 
Year Certificate' kae 'ikai ko e 'Tonga National Form Seven Certificate' (TNFSC) 'oku sivi 
ki ai e ngaahi kolisi 'e ni'ihi. Ko e kau fuofuo lava 'i he 2004 na'a nau toko 8. 

Fuofua Puleako mei he Kaingalotú: Talu mei he kamata'anga 'o e kolisí 'o a'u mai ki he 
ta'u 1988 mo e kei Puleako pē ha taha mei he Fa'ahinga Tapú (Pātele, Felela pe 
Taupo'ou). Ka 'i he 1989, na'e fakahisitōlia 'a e fuofua hopo hake ha taha mei he 

kaingalotú 'o ne hoko ko e Puleako 'o 'Apifo'ou, 'a ia ko 'Asaeli Raass ia 'o Ha'asiní. 

Sipoti: 'Oku mahino mei he ola 'o e fe'auhi 'akapulu 'a e senior, 'a e ki'i lelei ange hono fai 
e maa'imoá ni 'e he ngaahi to'uako 'o 'Apifo'ou mei he 1987 ki onopooni. Mei he fuofua 
ta'u ne kau atu ai 'a 'Apifo'ou ki he fe'auhí ni (1957) 'o a'u mai ki he 1986, na'e tu'o nima 
pē hono ma'u 'e 'Apifo'ou e sila 'a e senior (1960-1961, 1977-1979). Ka mei he 1987 ki he 
'ahó ni, na'e ma'u tu'o hiva ai 'e 'Apifo'ou e fe'auhí ni (1989, 1992, 2000-2002, 2011, 
2014-2016). Na'e toki ma'u 'e 'Apifo'ou 'a e fe'auhi sipoti 'a e ngaahi kolisí 'i he 1999 nai, 
pea na'á ne fakaaoao atu ai pē 'o a'u ki he 2004. Ko e ngaahi lavame'á ni 'i he mala'e 
'akapulú mo e 'atelitá 'oku tuhu kotoa pē ia ki he Pule Sipoti 'o e 'aho ko iá, Sitani Paulo, 
mo e tokoni ki ai 'a e Puleako ko Pātele 'Aisake Vaisima mo Pātele Seluini 'Akau'ola.     

Kau Puleako, Matāpule Lahi, Dux 

Ko e lisi 'o e kau Dux mo e Matāpule Lahi ‘a e kolisí mei he 1987 ki he 2025, 'e lava ke 
ma'u kotoa ia mei he uepisaiti 'a e kolisí. Ka ko e holongā leva eni 'o e kau Puleako 'o 
'Apifo'ou mei he 1987 ki he 2025: Fr./Dr. Makafalani Tatafu (1987-1988, 1998-2003), 
'Asaeli Raass (1989-1992, 1995-1997), Fr. Soane Mata Lomu (1993-1994), Laurie 
Williams (2004-2006), Fr. 'Aisake Vaisima (2007-2011, 2013-2017), Fr. Seluini 'Akau'ola 
(2012), Fr. 'Ofa Vaihū (2018), Fr. 'Ekuasi Manu (2018-2024), Fr. Valu Siua (2025- ). 

Aofangatuku 

Ko e aofangatuku 'a e Tohi Siupeli 'o ‘Api Fo’ou mei he 1961 p. 36 'oku ngali fe'ungamālie 
nai ia ke fakamulituku’aki e ki'i hisitōlia nounoú ni: "Mei he to’uako ki he to’uako, 'oku 
fakalaka ai pē ki mu'a 'a e si’i feinga 'a e Kolisí. Kuo ne 'ilolahia 'i Tongá ni 'i he tafa'aki 
kehekehe 'o e akó, pea kuo hoko ai hono kau kolisi tutuku ‘e ni’ihi ki ha ngaahi fatongia 
mamafa 'i he Pule'angá. Kae sinoeme'a, kuo ne hinoi'i ha kau tangata mo fefine Katolika 
‘oku lauiafe ke nau 'ilo'i honau 'Otuá mo 'Ene 'Ekelēsiá. He ko e taumu'a tefito foki ia 'o e 
ako Katoliká, ke akonekina e to'utangata kotoa pē fekau'aki mo e 'Otuá kae'uma'ā 'Ene 
ngaahi fekaú, pea 'i he'enau tuitala ki aí ke nau ma'u ai 'a e Mo'ui Ta'engatá". 

